
АННОТАЦИЯ 
Мақолада Ўзбекистон Республикасининг Олий таълим соҳасидаги халқаро 

ҳамкорлигини ривожланиш жараёнлари таҳлил этилган. Республикада таълим жараёнларини 
халқаро анозаларга кўтариш бўйича амалга оширилаётган ислоҳотлар, хорижий 
университетларнинг очилиши ва фаолияти билан боғлиқ жараёнларга эътибор қаратилган.   
Муаллиф  ушбу алоқалар айниқса кадрлар тайёрлаш ва уларни малакасини ошириш  
йўналишларида  ҳам самарали кечаётганлигини далиллар асосида кўрсатиб берган. 

Калит сўзлар: таълим, халқаро ҳамкорлик, интеллектуал салоҳият, замонавий кадрлар, 
университетлараро алоқалар,  президент мактаблари, олий таълим концепцияси. 

 
Фарходжон Одилжонович Исматуллаев,  

ТГПУ имени Низами, 
кандидат исторических наук, доцент 

Электрон почта: ismatullayev2209@gmail.com 
 

РАЗВИТИЕ МЕЖДУНАРОДНОГО СОТРУДНИЧЕСТВА В ОБЛАСТИ 
ОБРАЗОВАНИЯ 

АННОТАЦИЯ 
В статье анализируются процессы развития международного сотрудничества в сфере 

высшего образования Республики Узбекистан. Внимание сосредоточено на реализуемых в 
республике реформах по приведению образовательного процесса к международным 
стандартам, открытию зарубежных университетов и процессам, связанным с их 
деятельностью. Автор на основе фактических данных показал, что эти отношения 
эффективны, особенно в сфере подготовки кадров и повышения их квалификации. 

Ключевые слова: образование, международное сотрудничество, потенциал, 
современные кадры, университетские отношения, президентские школы, концепция высшего 
образования. 

DEVELOPMENT OF INTERNATIONAL COOPERATION IN THE FIELD OF 

EDUCATION 
ABSTRACT  

The article analyzes the processes of development of international cooperation in the field of 
higher education of the Republic of Uzbekistan. Attention is focused on the reforms implemented in 
the republic to raise the educational processes to international standards, the opening of foreign 
universities and the processes related to their activities. The author has shown on the basis of evidence 
that these relations are effective especially in the areas of personnel training and improvement of their 
qualifications. 

Index Terms: education, international cooperation, capacity the modern workforce, 
University relations, Presidential schools, the concept of higher education. 

 
1.Долзарблиги: 
Мустақилликнинг дастлабки кунларидан бошлаб Ўзбекистонда  дунёвий, демократик 

ва саноати ривожланган индустриал давлат қуриш йўлида малакали кадрлар тайёрлаш 
масаласига катта эътибор қаратила бошланди. Ривожланган мамлакатлар тажрибасидан 
маълумки, жамият олдида турган ижтимоий-иқтисодий ислоҳотларни муваффақият билан 
амалга оширишда мамлакатнинг юксак малакали кадрларга эга  бўлиши муҳим ўрин тутади. 
Шунинг учун Республика ҳукумати замонавий фикр юритувчи, ватаннинг бугунги куни ва 
келажаги учун чуқур масъулиятни ҳис этувчи янги авлод кадрларини тайёрлашни муҳим 
вазифа деб билади.  

2.Методлар ва ўрганилганлик даражаси: 
Мақола умум қабул қилинган тарихий методлар-тарихийлик, қиёсий-мантиқий таҳлил, 

кетма-кетлик, холислик тамойиллари асосида ёритилган бўлиб, унда 1991-2022 йилларда 
Ўзбекистоннинг таълим соҳасидаги халқаро алоқаларини айрим жиҳатлари тарихи ёритилган. 

Ўзбекистон Республикаси жорий архиви ҳужжатлари ва даврий матбуот нашрлари 
мақоладаги маълумотларнинг асосий базаси сифатида хизмат қилди. Бу маълумотлар 
мамлакатимизнинг мустақиллик йилларида  таълим соҳасида эришган ютуқларини таҳлил 
қилиш, амалга оширилаётган соҳадаги ислоҳотлар, шунингдек, хорижий давлатлар ҳамда 
халқаро ташкилотлар билан олиб борилаётган ҳамкорлик алоқаларини ёритишга хизмат 
қилади.  

Айниқса, даврий матбуот нашрларидан бўлган рўзномалар, жумладан бевосита сиёсий 
маълумотларга йўналтирилган Халқ сўзи, Тошкент оқшоми кабиларда ўтган давр мобайнида 
ҳамкорликда амалга оширилган турли учрашув ва тадбирлар ҳақида умумий маълумотлар 
бериб ўтилди. Аммо ушбу масалага оид  мақолалар айрим махаллий ва ҳорижлик олимлар  
томонидан нашр этилган. 

Улар орасида, энг аввало, Э. Нуриддинов, М. Рахимов, Д. Сайфуллаев, Д. 
Бобожоноваларнинг монографияларини таъкидлаш мақсадга мувофиқ бўлади[14].Муста-
қилликнинг дастлабки йилларида яратилган ушбу муаллифларнинг ишларида республиканинг 
жаҳон ҳамжамиятига кириб бориш жараёнлари ҳамда таълим соҳасидаги халқаро 
алоқаларнинг ривожланиши масалалари атрофлича тадқиқ этилган. 

3. Тадқиқот натижалари:  
Ўтган ўттиз йилдан ортиқ давр мобайнида юксак малакали кадрларни тайёрлаш ва 

мамлакатнинг интеллектуал салоҳиятини мустаҳкамлаш учун Ўзбекистон ҳукумати бир қатор 
ҳужжатларни ҳам қабул қилди. Бир-бирини мантиқий жиҳатдан тўлдирувчи “Кадрлар 
тайёрлаш миллий дастури” ва “Таълим тўғрисида”ги қонун [1] ҳамда  Ўзбекистон 
Республикаси Президенти Ш.М.Мирзиёевнинг “Ўзбекистон Республикаси Олий таълим 

тизимини 2030 йилгача ривожлантириш концепциясини тасдиқлаш”  тўғрисидаги фармони ва 
янги тахрирдаги “Таълим тўғрисидаги” қонунлар [13] шулар жумласидандир.  

Ушбу ҳужжатларни қабул қилиш ва мамлакат таълим тизимида туб  ислоҳотларни 
бошлашдан мақсад – “Таълим соҳасини тубдан ислоҳ қилиш, ... юқори малакали 
мутахассислар билан таъминлаш, ... ижтимоий ва иқтисодий тараққиёт истиқболларидан, 
жамият эҳтиёжларидан, фан, маданият, техника ва технологиянинг замонавий ютуқларидан 
келиб чиққан ҳолда қайта қуришдир”[1].  

Шу билан бирга олий таълим тизимини 2030 йилгача ривожлантириш  концепциясида, 
республикадаги камида 10 та олий таълим муассасаси халқаро эътироф этилган ташкилотлар 
(Quacquarelli Siymonds World University  Rankings, Times Higer Education ёки  Academic 
Ranking of World Universities)  рейтингининг биринчи 1000 та ўриндаги  олий таълим 
муассасалари рўйҳатига, шу жумладан Ўзбекистон Миллий университети ва Самарқанд 
давлат университетини 500 та ўриндаги  олий таълим муассасалари рўйҳатига киритиш 
белгилаб қўйилган[3]. Аммо, ушбу натижаларга эришиш, юқори малакали кадрлар 
тайёрлашга, дунё тажрибаси,  ривожланган давлатларнинг, жумладан, Европа Иттифоқи 
давлатлари  ҳамда Осиёнинг тараққий этган мамлакатларининг бу борадаги ютуқларини 
ўзлаштирмасдан амалга ошириб бўлмайди. Бунда республиканинг ҳам ўзига хос 
хусусиятларини инобатга олиш зарур.  

Мамлакат ривожида, унинг давомли тараққиётида халқаро илмий-тадқиқотларнинг, 
таълимнинг ҳамда шу соҳада амалга оширилаётган ислоҳотларнинг ўрни беқиёсдир. 
Ўзбекистон Республикасининг халқаро илмий алоқалари ривожида республика Фанлар 
Академиясининг роли каттадир. У илғор илмий тадқиқотлар ва табиий ҳамда ижтимоий 
фанлар ютуқлари тўпланган илмий марказ ҳисобланади[4]. 

Бугунги кунга келиб, Ўзбекистонда математик статистика ва функционал анализ, 
дифференциал ва интеграл тенгламалар, сонлар назарияси ва ҳисоб¬лаш математикаси 
соҳаларида катта ютуқлар қўлга киритилди. Эҳтимоллар назарияси бўйича “Тошкент 
мактаби” деб ном олган илмий йўналиш оламга машҳур бўлди. Ядро физикаси ва геофизика, 
электроника, аэрогидромеханика ва газ динамикаси ютуқлари халқ хўжалигининг турли 
соҳаларига тадбиқ қилинмоқда. Биорганик ва физик � кимё, ўсимлик моддалари ва юқори 
молекулали бирикмалар кимёси кўплаб табиий ва сунъий кимёвий моддаларни олиш 
имконини берди. Ботаника ва селекция, зоология ва тиббиёт, биохимия, биофизика ва 
геохимия, геология ва сейсмология соҳаларида йирик муваффақиятларга эришилди. Фалсафа 
ва ҳуқуқ, тил ва адабиёт, тарих ва шарқшунослик соҳаларида йирик илмий тадқиқот ишлари 
олиб борилмоқда[5]. 

Шундай қилиб, илм-фан соҳасида қудратли салоҳиятга эга бўлган Ўзбекистон мазкур 
йўналишда хорижий мамлакатлар билан ва жумладан, Европа Иттифоқига аъзо давлатлар 
билан яқиндан ҳамкорлик ўрнатиш ва уни ривожлантириш тарафдоридир. Бундай ҳамкорлик 
табиатшунослик соҳасида янги кашфиётлар қилинишига ва илмий тафаккурнинг ижтимоий-
гуманитар соҳаларида салмоқли лойиҳаларни ишлаб чиқишга ёрдам беради. Бу жараённи 
яққол мисоллар орқали ҳам кўриш мумкин. 

Европа Иттифоқи мамлакатлари билан илмий соҳадаги ҳамкорликка эътибор 
қаратганда, бу йўналишда Ўзбекистон Республикаси Фанлар академияси, илмий тадқиқот 
марказлари ва Франция Ташқи ишлар вазирлиги университетлараро илмий тадқиқот 
ҳамкорлиги бошқармаси қарамоғидаги Марказий Осиёни тадқиқ қилиш Франция Инситути 
(МОТФИ) ва бошқа илмий марказлар фаолиятини кўрсатиш мумкин.  

Ўзбекистон Республикаси ва Европа Иттифоқи ўртасидаги илм ва фан йўналишидаги 
ҳамкорлик алоқаларида Германиянинг ҳам ўрни алоҳида ажралиб туради. Жумладан, 
Германиядан олинган грант асосида  Ўзбекистонлик бир гурух мутахассислар   Германиянинг 
Веймар  Штутгард шаҳарларидаги Архитектура-қурилиш университетиларида малака ошириб 
қайтиш имкониятларини қўлга киритди.  Кадрларни айрибошлаш  ва қисқа даврда   эришилган 
тажриба ўзининг дастлабки самарасини бера бошлади[6].  

Шуниндек, Самарқанд археология институти ва француз илмий – тадқиқот миллий 
маркази қадимий Афросиёбни ўрганиш юзасидан қўшма дастурлар ишлаб чиқди ва ҳозирда 
бу дастур ҳаётга тадбиқ этилмоқда[7]. Айнан археология соҳасидаги ҳамкорлик Буюк 
Британия билан ҳам давом этмоқда. Ўзбекистон Республикаси ФА археология институти 
билан Лондон Археология институти ҳамкорликда амалга оширган “Ахсикат шаҳри   қадимги 
металлургияси ва сопол буюмлар ишлаб чиқариш технологиясини ўрганиш” бўйича истиқбол 
лойиҳа амалга оширилди. Бу лойиҳани Оксфорд археология музейи молиялаштирди[8]. Икки 
мамлакатнинг Фанлар академияси ўртасида алоқалар йўлга қўйилган бўлиб, Кембридж 
университети билан антропология, биология, қуёш батареяларини ишлаб чиқариш бўйича бир 
нечта ҳамкорликдаги лойиҳалар амалга оширилмоқда[8]. 

Ўзбекистоннинг Европа Иттифоқи аъзоси бўлган Испания билан  фан соҳасидаги 
ҳамкорлик алоқаларини  ўз йўлга қўйилгани диққатга арзийдиган воқеадир. Масалан, 
Ўзбекистон Республикаси Фанлар академияси физика-техника институти билан Мадрид 
Автоном университетлари ва Барселона Автоном университети ўртасида олиб борилаётган 
ҳозирги  ўзаро ҳамкорлик алоқалари бунга яққол мисолдир. Шунингдек, Ўзбекистон ФА  
Электроника институти Испаниянинг Аликанте шаҳри университети ва Мадрид шаҳридаги 
Комплутенсе университети билан ҳам ҳамкорлик алоқаларни ўрнатган[8]. 

Жаҳон таълим тизими тарихидан шу нарса маълумки, Олий ўқув юртларида кадрлар 
тайёрлаш, узлуксиз таълимни ислоҳ қилишнинг жаҳонда тан олинган, тажрибада исботланган  
бир нечта  модели мавжуд. Булар  сирасига АҚШ, Франция, Германия ва Япония 
мамлакатларининг  таълим тизими моделларини киритиш мумкин. 

Ўзбекистонда ҳам қисқа давр оралиғида таълимнинг ривожлантиришга хизмат 
қиладиган янги лойиҳалар, концепциялар яратилиб, уларни амалиётга тадбиғи ўзининг 
ижобий самараларини бериб келмоқда. 

Жаҳон таълим стандартлари талабларига мос келадиган ва рақобатбардош кадрлар 
тайёрлаш мақсадида ривожланган мамлакатларнинг етакчи олий ўқув юртлари билан 
ҳамкорликда   1995-2023 йиллар мобайнида филиаллар ташкил қилиниб, замонавий ва эҳтиёж 
талаб мутахассисликлар бўйича юқори малакали кадрлар тайёрлаш  ишларига жиддий 
киришилди[9].  

Юртимизда жаҳоннинг етакчи олий ўқув юртлари филиалларининг ташкил этилиши 
натижасида таълим ва  илм-фан соҳасида илғор ютуқ ва тажрибалар  кенг 
оммалаштирилмоқда. Кадрлар малакаси ва маҳоратини юксалтиришда  юқори самараларга 
эришилди. Бу борада айниқса Тошкент шаҳрида фаолият кўрсатаётган Халқаро Вестминстер 
университети, Турин политехника университети, Сингапур менежментни ривожлантириш 
институти, шунингдек, М.Ломоносов номидаги Москва давлат университети, Г.В.Плеханов 
номидаги Россия давлат иқтисодиёт университети, И.М.Губкин номидаги Россия нефть ва газ 
университети, Жанубий  Кореянинг Инха университети филиалларида талабалар жаҳон 
таълими стандартлари бўйича таълим олаётганини қайд этиш эътиборга молик. Шу билан 
бирга, таълим муассасаларининг Европадаги таълим жамғармаси, Германиядаги Техникавий 
ҳамкорлик ташкилоти, Япониядаги JAYKO халқаро ташкилоти, Кореянинг КОYКА 
агентлиги, YUNESKO, Жаҳон банки, TASIS-TEMPUS очиқ жамият институти, АҚШ, Англия, 
Франция, Япония, Хитой ва бошқа давлатлар олий таълим вазирликлари билан ҳамкорлик 
тобора кенгайиб бораётгани соҳа ривожида истиқбол эшикларини тобора кенгайиб бораётгани 
соҳа ривожида истиқбол эшикларини янада кенгроқ очилишига имкон яратмоқда[11]. 

Агарда ислоҳотларнинг тарихий тадрижига эътибор қаратилса ўтган давр мобайнида 
кўплаб лойиҳа ва дастурларни  самарали амалга оширилганлигига гувоҳ бўламиз, жумладан, 
ҳукумат қарорига мувофиқ олий таълим  муассасаларининг моддий-техник базасини 
модернизация қилиш ва  мутахассислар тайёрлаш сифатини тубдан яхшилаш бўйича 2011-
2016 йилларга мўлжалланган дастурни амалга ошириш учун 277 миллиард сўмдан ортиқ 
маблағни йўналтириш кўзда тутилган бўлиб, шу  мақсадда  2011 йилда  махсус жамғарма 
ташкил этилган эди[12]. 2016-2023 йилларда ҳам ушбу  йўналишни ривожлантириш давлат 
сиёсатининг асосий йўналиши сифатида қаралиб, таълим ва илм-фаннинг ривожлантиришга 

сарфланган ҳаражатлар ялпи ички маҳсулотнинг  катта қисмини ташкил этмоқда. Бу эса соҳага 
эътибор дунёдаги энг юқори кўрсаткичлардан бири эканлигини алоҳида эътироф этиш керак. 

Таълим соҳасини ривожлантиришда кенг миқёсда ташкил этилган халқаро 
конференцияларнинг ҳам ўрни беқиёсдир. Бунинг ёрқин ифодасини, Ўзбекистон 
Республикаси биринчи Президенти И.А.Каримов ташаббуси билан Тошкентда 2012 йил 16-17 
февраль кунлари халқаро ҳамжамиятни Ўзбекистонда таълим соҳасида амалга оширилаётган 
ислоҳотлар самаралари, юксак билимли ҳамда интеллектуал жиҳатдан ривожланган авлодни 
тарбиялашда давлатнинг роли ва бу борада тўпланган тажриба билан кенг таништириш 
мақсадида “Юксак билимли ва интеллектуал ривожланган авлодни тарбиялаш–мамлакатни 
барқарор тараққий эттириш ва модернизация қилишнинг энг муҳим шарти” мавзуида халқаро 
конференцияда ҳам кўриш мумкин. Шу билан бирга Республикамизда замонавий  яъни, юксак 
савия ва малакага эга кадрларни тайёрлаш ва илмий соҳада хорижий давлатлар билан  
ҳамкорликни  ривожлантиришда юртимизда кетма-кет ўтказиб келинаётган халқаро 
конференцияларнинг   ўрни ниҳоятда катта.   Масалан,  2014 йил 16 майда бетакор қадимий 
шахримиз Самарқандда “Ўрта аср шарқ алломалари ва мутафаккирларининг тарихий мероси, 
унинг замонавий цивилизация ривожидаги роли ва аҳамияти” мавзусида халқаро конференция 
ташкил этилди. Унда Ўзбекистон биринчи Пезиденти Ислом Каримов “Аждодларимизнинг 
бебаҳо мероси – абадиятга дахлдор маънавий хазинадир” мавзусида маъруза қилди[2].  Дунё 
аҳли  бу ерда ҳозир бўлган ҳорижлик олимлар мисолида яна бир бор, қадим ва замонавий 
Ўзбекистоннинг илмий салоҳияти  ҳамда жаҳон илм-фанига қўшган ҳиссаси қанчалар буюк ва 
бебаҳо  эканлигига   гувоҳ бўлдилар. 

Ўзбекистон Республикаси Президентининг 2019 йил 8 октябрда “Ўзбекистон 
Республикаси Олий таълим тизимини 2030 йилгача ривожлантириш концепциясини 
тасдиқлаш”  тўғрисидаги Фармони [1] ҳамда 2020 йилнинг 23 сентябрдан кучга кирган янги 
“Таълим тўғрисда”ги қонунлар кадрлар тайёрлашни тубдан яхшилаш, олий таълим ва  
малакали кадрлар тайёрлаш тизимини янада юқори поғонага кўтаришни ўз олдига мақсад 
қилиб қўйди[13]. 

Масаланинг эътиборли томони шундаки таълим соҳасидаги ислоҳотлар нафақат олий 
таълим тизимида балки ўрта таълим соҳаларида ҳам жадал амалга оширилиб келинмоқда. 
Ўзбекистон Президенти Ш.М.Мирзиёев ташаббуси билан 2019 йил бир нечта вилоят 
марказларида “Президент мактаблари”ни очилганлиги, уларда дарс машғулотларини 
жаҳоннинг ривожланган мамлакатлари, жумладан, АҚШ, Буюк Британия, Канада ва 
Франциядан келган профессор-ўқитувчилар томонидан олиб борилаётганлиги, ушбу соҳага  
нақадар катта эътибор ва умид билан қаралаётганлигидан далолатдир. 

4. Хулосалар: 
Хулоса ўрнида шуни таъкидлаш ўринлики, мустақиллик йилларида Ўзбекистоннинг 

жаҳон ҳамжамиятидаги ўз муносиб  ўрнини топиши ва уни  мустаҳкамлаш ҳамда замонавий 
кадрларни тайёрлаш масаласи устувор вазифалардан бири сифатида қўйилди. Бу эса 
Республикада юқори малакали кадрлар тайёрлаш  мақсадида Ўзбекистон Республикаси Олий 
таълими амалдаги концепциясининг яратилишини тақозо этган. Зеро, Олий таълим соҳасида 
амалга оширилаётган ислоҳотлар, шунингдек, ҳориж билан ҳамкорлик алоқалари 
умумбашарий ва миллий қадриятларга асосланган бўлиб, юртни тараққиётга йўллайди. 
Тараққиётнинг азалий ва асосий шартларидан бири эса ҳамкорлик бўлиб, усиз нафақат нурли 
келажакни мақсад қилиб илдам ҳаракат қилувчи оддий бир инсон ёки бирор давлат, ҳатто ўзга 
мамлакатлар ҳам асл муддаога эриша олмасликлари тарихий ҳам ҳаётий ҳақиқатдир. 

